
Pali’uni munhuma

Imita Bunun habasang asang hai iasian ludundaingaz. imita
maimadadaingaz hai sanasia mas buan tu muk’uvaivaiv munghuma. mais na
munghuhumain tu buan hai, mapindangazdangaz tais’an muskun
munghuhuma.Mais hanup hai sinhanup tu luduncici hai,pavazun amin
mapahusil ispakau mas tais’an. Kata Bunun isian ludu hai, masvala
malinaskal mihumis.

Tudip tu isnavan katan mas Lipin kapudanuman anis madanuh paz tu
kuzakuzaun hai paiskatudip kata sadu mas imita tu maimadadaingaz isian
pudanumancia lahahangvang at ta’aza mas matlah lahahangvang tu ha! ha!
ha! tu singav lahangvang.lIsian pudanuman tu bunun hai malsusuhdung amin
saduan at maldikus amin ima paz madanuh,musasu tu pingadahun
haungucia paz pakingkinuzun sian madadanuh bunun tu taniku. Mais
talsusin sidaduh paz hai,kitngabin bunun mapindangazdangaz at sibangkiki
sia dainuhancia makuzaum malabut mas hasisa saduan.

Mais macislasin pazan hai supahdaingaz dulping hazam kusbabai
kusian pudanuman maun mas paz. madaingaz hai makusia mas padan tu

ismut ka’uni mas min’unin ispanbunun patuduldul sia pudanuman

pasampising mapusbai mas dulping hazam,sasutu maku kakunanan ka’uni
islapahpah, maku a’va malahlah ta’zaun tu singav sapising mapusbai mas
dulpin hazamcia.pudanuman mais saduan hai maszang tu madiabunun
malhaipu mas paz.(aiskai! sain hangsia hai kaz padan tu ismut singka “uni tu
iIspanbunun siadau!) malsasauhdungin paz tu las hai madiavin amin.

Cindiavin amin paz tu las hai matusuhdungin amin maszang kim mais
saduan tu cinbinsalbinsal;mais maupacia hai nasupah bunun tudanivan
mindangaz makulut paz, pahasia! Asa kata tu kasanus tudipin naikmaiun
iskukulut paz tu navu; iscicislut paz tu haimangsut anis tastu mumu
kuzakuza tu bunun hai pavazun amin, aiza makulut paz, aiza macislut paz,
aiza mapungadah hauzahauza kankan ansahanun punsian hangvang tu
lailaicia mapulumah.

Talabal tu hamisan mais makulut paz hai,tutuzatu mastan vali mababhis
maklangdaingaz,Mais kanahtungin makulut paz sinkuzakuz hai,manaskal
amin kaimin,aupa namahtu amin kaimin maun mas taimi paz lumah bunun
tu sinpalsanus maibabucici tu kakaunun, sasutu manaskal amin

tastulumah ,aupa kanahtunganin amin makulut paz tu sinkukuza.

